ТЭМА. Уводзіны. Загадкавая краіна  паэзіі

Мэта ўрока: сфарміраваць цікавасць да паэзіі; пашыраць веды вучняў пра разнастайнасць тэматыкі паэтычных твораў; развіваць творчыя здольнасці і слоўнікавы запас вучняў пры абмеркаванні пытанняў. 
Абсталяванне: зборнкі вершаў беларускіх паэтаў М. Багдановіча, Янкі Купалы, Якуба Коласа, Н. Гілевіча і інш. (на выбар настаўніка), выказванні пра паэта, паэзію.

Усялякая паэзія ёсць выражэнне душэўнага стану. (А Бергсан)

Крыніца ўсялякай паэзіі - глыбокае адчуванне невыразнага. (Ж.Арэа)

Паэт ёсць сусвет, адным чалавекам аб'яднаны. (В. Гюго)

Паэт – гэта філосаф канкрэтнага і жывапісец абстрактнага. (В. Гюго)

Вопыт - аснова паэзіі. (Г. Гауптман)

Паэзія - як жывапіс: адзін твор уражвае цябе болей, калі ты будзеш разглядаць яго паблізу, а другі - калі адыдзеш далей. (Гарацый)

Музыкант і паэт успрымаюць жыццё слухаючы. (Б.Асаф'еў)

Сачыненне вершаў - гэта не праца, а стан. (Р.Музіль)

Паэта нараджае не дар творчага вымыслу, а дар адухаўлення. (Т.Ман)

Пачынаецца ўрок з уступнага слова настаўніка пра паэзію і яе ролю ў нашым жыцці. Загадка паэзіі хвалявала і зараз хвалюе пісьменікаў, літаратуразнаўцаў, таленавітых і вядомых дзеячаў мастацтва і навукі. Ёй прысвечаны вершы, апавяданні, выказванні. Настаўнік зачытвае (выказванні, напісаныя на плакатах, а потым прапаноўвае вучням адказаць на пытанні:

· Хто такі паэт?

· Як вы думаеце, чаму ў паэтаў узнікае жаданне пісаць вершы?

Хутчэй за ўсё вучні адкажуць, што паэт - гэта чалавек, які можа складаць вершы, пісаць у рыфму. Але не заўсёды чалавек становіцца паэтам толькі таму, што піша ў рыфму. Ён стварае вершы, бо як асоба надзелены нейкімі сваімім адметнымі якасцямі душы. Паэт успрымае навакольны свет абвострана, асобасна, сэрцам.

Для таго каб зразумець, як узнікаюць вершы, звернемся да сведчанняў саміх пісьменнікаў. Вось як апісвае нараджэнне вершаў беларуская паэтка Ніна Мацяш: «Нараджэнню верша заўсёды папярэднічае нейкае несвядомае ўнутранае накапленне, а тады ўжо часта дастаткова літаральна дробязі - рэплікі, руху, промня на вадзе, начніцы ў святле вулічнага ліхтара - і раптоўна ўсярэдзіне нешта напята затрымціць, і густы, неўразумелы гул (яго прыблізна можна зраў​наць з гулам нябачнага мора) уладна запаўняе ўсю істоту, зводзіць свядомасць да аднаго - да напружанага ўслухоўвання ў самога сябе, дзе з нейкіх нетраў да яе прабіваюцца першыя словы, музыка першых радкоў... Гэта немагчыма вытлумачыць!» (Вобраз-85: Літ.-крытыч. артыкулы / Склад. А. Яскевіч. Мн., 1985. С. 115.)
Нямецкі пісьменнік Генрых Гейне ў сваім вершы дае наступнае тлумачэнне ўзнікнення паэтычных радкоў:

Когда подступает волшебный миг 
И ширится грудь, вдохновенья родннк, 
Берусь за перо я, поспешен и дик, -
И образ чудесный из слова возник!

А беларускі пісьменнік Алег Лойка сцвярджае, што паэтам можа быць кожны чалавек, але для гэтага трэба ў кожнай звычайнай рэчы бачыць незвычайнае. Настаўнік чытае верш Алега Лойкі «Вечны запавет»:

Задзівіць серп маладзіковы 
I клёна дальні сілуэт. 
Душа, як тайны, прагне слова, 
Бо кожны чалавек - паэт.
Бы вецер, абляцець гатовы 
Зарэччы, пушчы - цэлы свет, 
Душа, як волі, прагне слова, 
Бо кожны чалавек - паэт.
Ззяць сонцам, бы штандар барвовы,
Між зораў, што вышэй ранет... 
Душа, як славы, прагне слова, 
Бо кожны чалавек - паэт.
Калі кахаць - не напалову, 
Вітаць - і выраі, і квет... 
Душа, як ласкі, прагне слова, 
Бо кожны чалавек - паэт.
Дзе праца, плён, там і абновы, 
I гэты вечны запавет:

Душа, як шчасця, прагне слова 
Пераўтвараць на шчасце свет!
· Што паводле верша А. Лойкі «Вечны залавет» можа быць закладзена ў слове?

· Дзеля чаго пішуцца вершы?

Алег Лойка паказвае нам, што ў слове, вершаваных радках можа быць прыхавана і тайна, і воля, і слава, і ласка, і шчасце. А ўсё гэта - дзеля пераўтварэння нашага жыцця на шчаслівае.
Вы ўжо знаёміліся з вершамі і раней, заўважылі, што яны бываюць на розныя тэмы.
♦
Якія вершы з раней вывучаных запомніліся, уразілі?

♦
Пра што яны? (Прачытайце па памяці.)

На якую б тэму ні былі напісаны вершы, усе яны адрасаваны чытачам, нам з вамі. Паслухайце, як беларускі пісьменнік С. Грахоўскі тлумачыць, для каго пішуца вершы: «Кожны ўсхваляваны паэтычны радок адрасуецца людскім сэрцам. Ён саграе і радуе іх, вымушае біцца часцей і суладней, на дабрату адказваць дабратой, на шчырасць шчырасцю. Сапраўдная паэзія адкрывае свет, узвышае і акрыляе для смелых узлётаў, робіць нас чысцейшымі і дужэйшымі для надзённых велічных здзяйсненняў».

Наступны этап работы - чытанне артыкула «Загадкавая краіна Паэзія» з падручніка (с. 64-66).

Падагульненнем урока будуць разгорнутыя адказы вучняў на пытанне: «Што ж такое паэзія?»

Дамашняе заданне. Падрыхтаваць творчы пераказ артыкула «Загадкавая краіна Паэзія», выкарыстоўваючы выказванні пра паэтаў, паэзію. Падрыхтаваць паведамленне «Адкуль да нас прыйшла назва «лірыка» або «Што такое паэзія?» (на выбар). Знайсці вершы беларускіх пісьменнікаў пра лірыку, паэзію, паэта і г.д.

